
Med smakfull, sunn kost på matsetelen blei den første
Kaffistova opna midt i borgarskapets rosebed i Oslo sentrum
8. september 1901. Kaffistova utretta meir enn å fornye den
norske kafématen. Kaffistova blei møtestad for innflyttarar
og gjorde den nye nynorske skriftkulturen til ein synleg del
av bybiletet.

Kaffistovene voks fram heilt utan styring eller medverknad
frå landslaga, men dei såg snart at det her kunne vere tale
om ei stor inntektskjelde for sentrallekken, og lagsbruksskat-
ten blei innført. I sine beste år var lagsbruka ei nynorsk
setelpresse som finansierte ei rekkje tiltak. Kvar kaffikopp
var som ein ny drope i nynorskens beger. Kaffikoppens kul-
turelle kraft har sett djupe spor i norsk kulturhistorie.

Kaffistovene spelte heile tida på lag med norskdomsrørsla.
Det viser att fleire stader i utstillinga, ikkje minst i arbeida til
Lars Kinsarvik, både dei mindre gjenstandane i montrane,
og den flotte stolen midt på golvet. Denne stolen var ei gåve

til Jon Aasen frå Sunnmøre frilynde ungdomssamlag, og blei
laga i 1906. Solkorset, det gamle symbolet for ljos, blei òg
brukt av kaffistovene, både på tallerkar og på veggskilt.
Etter at nazistane tok det same symbolet i bruk, og gav det
nytt meiningsinnhald, blei det fjerna frå kaffistovene.

Frå og med 1901 har 130 kaffistover vore i drift på minst 77
stader over heile landet. I dag er fem kaffistover i drift.
Lagsbruka gjorde målsak til bysak lenge før der kom nokon
nynorsk parallellklasse i storbyane, men makta likevel ikkje
åleine å gi nynorsken fotfeste i bymiljøa. Der kom kaffikop-
pens kulturelle kraft til kort.

Utstillinga blei første gong vist i Ivar Aasen-tunet i
Hovdebygda i Ørsta i tidsrommet 26.9. – 2.11. 2001, og blei
då opna av Nils Seland, dagleg leiar i Norske Lagsbruk. 

